
26-09-2021 ΚΥΡΙΑΚΗ ΙΔ΄  
†  Ἡ Μετάστασις τοῦ Ἁγίου,ἐνδόξου 

καὶ πανευφήμου Ἀποστόλου καὶ Θεολό-
γου,Ἰωάννου τοῦ Εὐαγγελιστοῦ. 

Ἦχος πλ. αʹ.Ἑωθινὸν  Γ΄. 
ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 
Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 
Ἦχος πλ. α΄ 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 
Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη ἐκύ- 
κλωσάν με, καὶ τῷ ὀνόματι Κυρίου 
ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένε- το 
αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος πλ. ά. 

Τὸν συνάναρχον Λόγον Πατρὶ 
καὶ Πνεύματι, τὸν ἐκ Παρθένου τε-
χθέντα εἰς σωτηρίαν ἡμῶν, ἀνυ-
μνήσωμεν πιστοὶ καὶ προσκυνήσω-
μεν, ὅτι ηὐδόκησε σαρκί, ἀνελθεῖν 
ἐν τῷ σταυρῶ, καὶ θάνατον ὑπο-
μεῖναι, καὶ ἐγεῖραι τοὺς τεθνεώτας, 
ἐν τῇ ἐνδόξω Ἀναστάσει αὐτοῦ.  

Δόξα Πατρὶ... 
Ἀπολυτίκιον 

Ἦχος β' 
Ἀπόστολε, Χριστῷ τῷ Θεῷ ἠγα-

πημένε, ἐπιτάχυνον, ῥῦσαι λαὸν 
ἀναπολόγητον· δέχεταί σε προσπί-
πτοντα, ὁ ἐπιπεσόντα τῷ στήθει 
καταδεξάμενος, ὃν ἱκέτευε θεο-
λόγε, καὶ ἐπίμονον νέφος ἐθνῶν 
διασκεδάσαι, αἰτούμενος ἡμῖν 
εἰρήνην, καὶ τὸ μέγα ἔλεος. 

 Καὶ νῦν... Θεοτοκίον 
Ἦχος β' 

Πάντα ὑπὲρ ἔννοιαν, πάντα 
ὑπερένδοξα, τὰ σὰ Θεοτόκε μυ-
στήρια, τῇ ἁγνείᾳ ἐσφραγισμένη, 
καὶ παρθενίᾳ φυλαττομένη, μήτηρ 
ἐγνώσθης ἀψευδής, Θεὸν τεκοῦσα 
ἀληθινόν· αὐτὸν ἱκέτευε, σωθῆναι 
τάς ψυχὰς ἡμῶν. 

Συναπτὴ μικρά καὶ ἡ Ἐκφώνησις 
  Ὅτι σὸν τὸ κράτος…    

ΚΑΘΙΣΜΑΤΑ 
Μετὰ τὴν ά  Στιχολογίαν. 

Ἦχος πλ. α΄ . Τὸν συνάναρχον Λόγον 
Τὸν Σταυρὸν τοῦ Κυρίου ἐγκω-

μιάσωμεν, τὴν ταφὴν τὴν ἁγίαν 
ὕμνοις τιμήσωμεν, καὶ τὴν Ἀνάστα-
σιν αὐτοῦ ὑπερδοξάσωμεν, ὅτι 
συνήγειρε νεκρούς, ἐκ τῶν μνη-
μάτων ὡς Θεός, σκυλεύσας κράτος 
θανάτου, καὶ ἰσχὺν διαβόλου, καὶ 
τοὶς ἐν ἅδῃ φῶς ἀνέτειλε.  

Δόξα Πατρί…  
Κύριε, νεκρὸς προσηγορεύθης, ὁ 

νεκρώσας τὸν θάνατον, ἐν μνήματι 
ἐτέθης, ὁ κιενώσας τὰ μνήματα, 
ἄνω στρατιῶται τὸν τάφον 
ἐφύλαττον, κάτω τοὺς ἀπ' αἰῶνος 
νεκροὺς ἐξανέστησας, Παντο-
δύναμε καὶ ἀκατάληπτε, Κύριε 
δόξα σοί. 

Καὶ νῦν… Θεοτοκίον 

Χαῖρε πύλη Κυρίου ἡ ἀδιόδευ-
τος, χαῖρε τεῖχος καὶ σκέπη τῶν 
προστρεχόντων εἰς σέ, χαῖρε 
ἀχείμαστε λιμὴν καὶ Ἀπειρόγαμε, 
ἡ τεκοῦσα ἐν σαρκὶ τὸν Ποιητὴν 
σου καὶ Θεόν, πρεσβεύουσα μὴ 
ἐλλείπης, ὑπὲρ τῶν ἀνυμνούντων, 
καὶ προσκυνούντων τὸν Τόκον 
σου.  

Μετὰ τὴν β´  Στιχολογίαν, ἕτερα 
Ἦχος πλ. α΄. 

Κύριε, μετὰ τὴν τριήμερόν σου 
Ἀνάστασιν, καὶ τὴν τῶν Ἀπο-
στόλων προσκύνησιν, ὁ Πέτρος 
ἐβόα σοί. Γυναῖκες ἀπετόλμησαν, 
καγῶ ἐδειλίασα. Ληστὴς ἐθεο-
λόγησε, καγῶ ἠρνησάμην σε, ἄρα 
καλέσεις μὲ τοῦ λοιποῦ μαθητήν, ἢ 
πάλιν δείξεις μὲ ἀλιέα βυθοῦ; 
ἀλλὰ μετανοούντά με δέξαι, ὁ 
Θεὸς καὶ σώσόν με.  

Δόξα Πατρί… 
Κύριε, ἐν μέσῳ σὲ προσήλωσαν, 

οἱ παράνομοι τῶν καταδίκων, καὶ 
λόγχη τὴν πλευράν σου ἐξεκέντη-
σαν, ὧ Ἐλεῆμον, ταφὴν δὲ κατε-
δέξω, ὁ λύσας ἄδου τὰς πύλας, καὶ 
ἀνέστης τριήμερος, ἕδραμον Γυ-
ναῦκες ἰδεῖν σε, καὶ ἀπήγγειλαν 
Ἀποστόλοις τὴν Ἔγερσιν. Ὑπερυ-
ψούμενε Σωτήρ, ὃν ὑμνοῦσιν 
Ἄγγελοι, εὐλογημένε Κύριε δόξα 
σοί. 

Καὶ νῦν…Θεοτοκίον. 

Ἀπειρόγαμε Νύμφη θεογεν-
νήτρια, ἡ τῆς Εὔας τὴν λύπην χα-
ραποιήσασα, ἀνυμνοῦμεν οἱ πιστοὶ 
καὶ προσκυνούμέν σε, ὅτι ἀνήγα-
γες ἡμᾶς ἐκ τῆς ἀρχαίας ἀράς, καὶ 
νύν δυσώπει ἀπαύστως, 

πανύμνητε Παναγία, εἰς τὸ σω-
θῆναι ἠμας.  

Μετὰ τὴν α’ Στιχολογίαν 
Κάθισμα.  Ἦχος πλ. δ’ 
Τὴν Σοφίαν καὶ Λόγον 

 Σὺ υἱὸς ἐπεκλήθης θείας βρο-
ντῆς, ὡς τὰ ὦτα κωφεύσας τῶν 
δυσσεβῶν, καὶ σάλπιγγος ἡδύτε-
ρον, διηχήσας ὦ πάνσοφε, εἰς 
εὐθείας καρδίας τοῦ Λόγου τὴν 
σάρκωσιν, καὶ ὡς γνήσιος φίλος, 
τῷ στήθει ἀνέπεσας· ὅθεν ἑξαντλή-
σας, τὸ τῆς γνώσεως βάθος, τοῖς 
πᾶσιν ἐκήρυξας, τοῦ Πατρὸς τὸν 
συνάναρχον, Ἰωάννη Ἀπόστολε· 
πρὲσβευε Χριστῷ τῷ Θεῷ, τῶν 
πταισμάτων ἄφεσιν δωρήσασθαι, 
τοῖς ἑορτάζουσι πόθῳ, τὴν ἁγίαν 
μνήμην σου.  

Δόξα... 
Μετὰ τὸν Πολυέλεον. 

Κάθισμα  Ἦχος πλ. δ’ 
Τὴν Σοφίαν καὶ Λόγον. 

Ἀναπεσὼν ἐν τῷ στήθει τοῦ 
Ἰησοῦ, παρρησίας τυγχάνων ὡς 
μαθητής, ἠρώτησας· Τίς ἐστιν, ὁ 
προδότης σου Κύριε; καὶ ὡς ἠγα-
πημένῳ, ὑπάρχοντι ἔνδοξε, διὰ τοῦ 
ἄρτου οὗτος, σαφῶς ὑπεδείχθη 
σοι· Ὅθεν καὶ ὡς μύστης, γεγονὼς 
τῶν ἀρρήτων, τοῦ Λόγου τὴν σάρ-
κωσιν, ἐκδιδάσκεις τὰ πέρατα, Θε-
ολόγε Ἀπόστολε, πρὲσβευε Χριστῷ 
τῷ Θεῷ, τῶν πταισμάτων ἄφεσιν 
δωρήσασθαι, τοῖς ἑορτάζουσι 
πόθῳ, τὴν ἁγίαν μνήμην σου. 

Καὶ νῦν...   Θεοτοκίον 
Παναγία Παρθένε Μήτηρ 

Θεοῦ, τῆς ψυχῆς μου τὰ πάθη τὰ 
χαλεπά, θεράπευσον δέομαι, καὶ 
συγγνώμην παράσχου μοι, τῶν 

ἐμῶν πταισμάτων, ἀφρόνως ὧν 
ἔπραξα, τὴν ψυχὴν καὶ τὸ σῶμα, 
μολύνας ὁ ἄθλιος· Οἴμοι! τὶ ποι-
ήσω, ἐν ἐκείνῃ τῇ ὥρᾳ, ἡνίκα οἱ 
Ἄγγελοι, τὴν ψυχήν μου χωρίζου-
σιν, ἐκ τοῦ ἀθλίου μου σώματος; 
τότε Δέσποινα, βοήθειά μοι γενοῦ, 
καὶ προστάτις θερμότατος· σὲ γὰρ 
ἔχω ἐλπίδα ὁ δοῦλος σου. 

Τὰ Ἀναστάσιμα Εὐλογητάρια. 
Ἦχος πλ. α΄ 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τῶν Ἀγγέλων ὁ δῆμος, κατε-
πλάγη ὁρῶν σε, ἐν νεκροῖς λογι-
σθέντα, τοῦ θανάτου δὲ Σωτήρ, τὴν 
ἰσχὺν καθελόντα, καὶ σὺν ἑαυτῷ 
τὸν Ἀδὰμ ἐγείραντα, καὶ ἐξ ᾅδου 
πάντας ἐλευθερώσαντα. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 
Ἴδετε ὑμεῖς τὸν τάφον καὶ ᾔσθητε, 
ὁ Σωτὴρ γὰρ ἐξανέστη τοῦ μνήμα-
τος. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 
ἀλλ’ ἐπέστη, πρὸς αὐτὰς ὁ Ἄγγε-
λος, καὶ εἶπε΄ θρήνου ὁ καιρὸς 
πέπαυται, μὴ κλαίετε, τὴν Ἀνάστα-
σιν δέ, Ἀποστόλοις εἴπατε.  

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου 

Μυροφόροι γυναῖκες, μετὰ 
μύρων ἐλθοῦσαι, πρὸς τὸ μνῆμά 
σου Σῶτερ, ἐνηχοῦντο Ἀγγέλου 

πρὸς αὐτὰς φθεγγομένου. Τί μετὰ 
νεκρῶν, τὸν ζῶντα λογίζεσθε; ὡς 
Θεὸς γάρ, ἐξανέστη τοῦ μνήματος. 

Δόξα Πατρί… Τριαδικὸν 
Προσκυνοῦμεν Πατέρα, καὶ τὸν 

τούτου Υἱόν τε, καὶ τὸ Ἅγιον 
Πνεῦμα, τὴν Ἁγίαν Τριάδα, ἐν μιᾷ 
τῇ οὐσίᾳ, σὺν τοῖς Σεραφείμ, 
κράζοντες τό, Ἅγιος, Ἅγιος, Ἅγιος 
εἶ, Κύριε. 

Καὶ νῦν… Θεοτοκίον 
Ζωοδότην τεκοῦσα, ἐλυτρώσω 

Παρθένε, τὸν Ἀδὰμ ἁμαρτίας, χαρ-
μονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε 
πρὸς ταύτην δέ, ὁ ἐκ σοῦ σαρκω-
θείς Θεὸς καὶ ἄνθρωπος. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 
 Ὅτι ηὐλόγηταί σου… 
Ἡ Ὑπακοή.Ἦχος πλ. α΄. 

Ἀγγελικὴ ὁράσει τὸν νοῦν 
ἐκθαμβούμεναι, καὶ θεϊκὴ Ἐγέρσει 
τὴν ψυχὴν φωτιζόμεναι, αἱ Μυ-
ροφόροι τοὶς Ἀποστόλοις εὐηγ-
γελίζοντο. Ἀναγγείλατε ἐν τοῖς 
ἔθνεσι, τὴν Ἀνάστασιν τοῦ Κυρίου, 
συνεργοῦντος τοὶς θαύμασι, καὶ 
παρέχοντος ἡμῖν μέγα ἔλεος.  

ΑΝΑΒΑΘΜΟΙ 
Ἀντίφωνον Α´ 

Ἐν τῷ θλίβεσθαί με Δαυϊτικῶς, 
ἄδω σοὶ Σωτήρ μου. Ῥύσαί μου 
τὴν ψυχὴν ἐκ γλώσσης δολίας. 

Τοὶς ἐρημικοὶς ζωὴ μακαρία 
ἐστί, θεϊκῶ ἔρωτι πτερουμένοις.  

Δόξα Πατρί… Καὶ νῦν… 
Ἁγίῳ Πνεύματι, περικρατεῖται 

πάντα τὰ ὁρατά τε σὺν τοὶς 
ἀοράτοις, αὐτοκρατὲς γὰρ ὅν, τῆς 
Τριάδος ἓν ἐστιν ἀψεύστως.  

Ἀντίφωνον Β´ 
Εἰς τὰ ὄρη ψυχὴ ἀρθῶμεν, 

δεῦρο ἐκεῖσε, ὅθεν βοήθεια ἥκει. 
Δεξιά σου χεὶρ καμέ, Χριστὲ 

ἱπταμένη, σκαιωρίας πάσης περι-
φυλαξάτω.  

Δόξα Πατρί…Καὶ νῦν… 
Ἁγίῳ Πνεύματι, θεολογοῦντες 

φῶμεν, Σὺ εἶ Θεός, ζωή, ἔρως, φῶς, 
νούς, σὺ χρηστότης, σὺ βασιλεύεις 
εἰς τοὺς αἰῶνας. 

Ἀντίφωνον Γ´ 
Ἐπὶ τοῖς εἰρηκόσι μοί. Εἰς τὰς 

αὐλὰς προσβῶμεν Κυρίου, χαρὰς 
πολλῆς πλησθεὶς εὐχὰς ἀναπέμπω. 

Ἐπὶ οἶκον Δαυϊδ, τὰ φοβερὰ τε-
λεσιουργεῖται, πὺρ γὰρ ἐκεῖ 
φλέγον, ἅπαντα αἰσχρὸν νοῦν.  

Δόξα Πατρί…Καὶ νῦν… 
Ἁγίω Πνεύματι, ζωαρχικὴ ἀξία, 

ἐξ οὗ πᾶν ζῶον ἐμψυχοῦται, ὡς ἐν 
Πατρί, ἅμα τε καὶ Λόγῳ. 

Προκείμενον 
Ἀνάστηθι Κύριε ὁ Θεός μου, ὅτι 

σὺ βασιλεύεις εἰς τοὺς αἰῶνας. Δὶς 
Στίχ. Ἐξομολογήσομαί σοι, Κύ-

ριε, ἐν ὅλῃ καρδίᾳ μου, διηγήσομαι 
πάντα τὰ θαυμάσιά σου. 

Ἀνάστηθι Κύριε ὁ Θεός μου, ὅτι 
σὺ βασιλεύεις εἰς τοὺς αἰῶνας.  

Ἡ Τάξις τοῦ Ἑωθινοῦ Εὐαγγελίου 
Ἦχος β΄. 

Πᾶσα πνοὴ αἰνεσάτω τὸν Κύριον. 
Πᾶσα πνοὴ αἰνεσάτω τὸν Κύριον. 
Αἰνεσάτω πνοὴ πᾶσα τὸν Κύριον. 

ΕΩΘΙΝΟΝ  
Δόξα σοι, Κύριε, δόξα σοι. 
 
 

Ὁ Προεστὼς ἢ ὁ Ἀναγνώστης: 
Ἀνάστασιν Χριστοῦ θεασάμε-

νοι, προσκυνήσωμεν Ἅγιον, 
Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 
σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 
Χριστοῦ ἁγίαν Ἀνάστασιν, ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

Καὶ εὐθὺς ὁ Ν’ Ψαλμὸς εἰς ἦχον β΄ 
Ἐλέησόν με ὁ Θεὸς κατὰ τὸ 

μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον΄ καρδίαν συντετριμ-
μένην καὶ τεταπεινωμένην ὁ Θεὸς 
οὐκ ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν 
με ὁ Θεός. 

Δόξα Πατρὶ… Ἦχος β΄ 
Ταῖς τῶν Ἀποστόλων, πρε-

σβείαις Ἐλεῆμον, ἐξάλειψον τὰ 
πλήθη, τῶν ἐμῶν ἐγκλημάτων. 

Καὶ νῦν… 
Ταῖς τῆς Θεοτόκου, πρεσβείαις 

Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων.   

Στίχ. Ἐλέησόν με, ὁ Θεός, κατὰ 
τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου ἐξάλει-
ψον τὸ ἀνόμημά μου. 

Πεντηκοστάριον. Ἦχος ὁ αὐτὸς 
Ἀναστὰς ὁ Ἰησοῦς ἀπὸ τοῦ 

τάφου, καθὼς προεῖπεν, ἔδωκεν 
ἡμῖν, τὴν αἰώνιον ζωὴν καὶ μέγα 
ἔλεος. 

Σῶσον ὁ Θεὸς τὸν λαὸν σου… 
Κύριε, ἐλέησον. Κύριε, ἐλέησον. 

Κύριε, ἐλέησον.(δ΄) 
Ἐλέει καὶ οἰκτιρμοῖς… 

ΚΑΝΟΝΕΣ 
Κανὼν ὁ Ἀναστάσιμος εἰς δ´ 

ᾨδὴ α΄.  
Ἦχος  πλ. α΄. Ὁ Εἱρμός. 

Ἵππον καὶ ἀναβάτην, εἰς θάλασ-
σαν Ἐρυθράν, ὁ συντρίβων 
πολέμους, ἐν ὑψηλῷ βραχίονι, Χρι-
στὸς ἐξετίναξεν, Ἰσραὴλ δὲ ἔσω-
σεν, ἐπινίκιον ὕμνον ἄδοντα.  

Στίχ. Δόξα τῇ ἁγίᾳ ἀναστάσει 
σου, Κύριε. 

Σὲ ἡ ἀκανθηφόρος, Ἑβραίων συ-
ναγωγή, οὐ στοργὴν εὐεργέτα, 

πρὸς σὲ φυλάξασα, μητρικὴν Χρι-
στὲ ἐστεφάνωσε, τὸν γενάρχην 
λύοντα, τῆς ἀκάνθης τὸ ἐπιτίμιον. 

Στίχ. Δόξα τῇ ἁγίᾳ ἀναστάσει 
σου, Κύριε. 

Ἠγειρὰς μὲ πεσόντα, τῶ βόθρω 
ἐπικληθείς, ζωοδότα ἀπτώτως, καὶ 
τῆς ἐμῆς δυσώδους φθοράς, Χριστὲ 
ἀνασχόμενος, ἀπειράστως θείας 
οὐσίας, μύρω μὲ εὐωδίασας.  

Στίχ. Ὑπεραγία Θεοτόκε, 
σῶσον ἡμᾶς.       Θεοτοκίον 

Λέλυται ἡ κατάρα, ἡ λύπη 
πέπαυται, ἡ γὰρ εὐλογημένη, καὶ 
κεχαριτωμένη, πιστοὶς χαρὰν 
ἐξανέτειλεν, εὐλογίαν πάσιν ἀνθη-
φοροῦσα, Χριστὸν τοὶς πέρασι.  

Κανὼν τοῦ Ἁγίου, Ὠδὴ α’  Ἦχος β’.  
Ἐν βυθῷ κατέστρωσε ποτὲ. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Βασιλείαν τὴν τῶν οὐρανῶν, 
Μάκαρ ἣν ἐκήρυξας, ἀπολαβὼν 
καὶ τῷ Λόγῳ συνόμιλος, γεγονὼς 
οὐράνιος, τοὺς πιστεύοντας τῷ σε-
πτῷ σου κηρύγματι, καὶ θεολογίᾳ, 
ταῖς σαῖς ἱκεσίαις διαφύλαξον. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Ῥωμαλέον φρόνημα δεικνύς, 
πάντων κατεφρόνησας, τῶν ἐπὶ γῆς 
καὶ δεσμῶν τῶν τῆς φύσεως, καὶ 
τῷ Λόγῳ Πάνσοφε, λογικῶς τε καὶ 
νουνεχῶς συγγινόμενος, ἐκ τῆς 
ἀλογίας, τοὺς ἀλογωθέντας ἠλευ-
θέρωσας. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Οὐρανίων γνῶσιν εἰληφώς, θεο-
λογικώτατα, τὸν τοῦ Θεοῦ Θεὸν 
Λόγον ἐκήρυξας. Ἐν ἀρχῇ ὁ Λόγος 

ἦν, καὶ ὁ Λόγος ἦν πρὸς τὸν αὐτοῦ 
Γεννήτορα, καὶ Θεὸς ὁ Λό-
γος,  εὐαγγελιζόμενος θεόσοφε.   

 Στίχ.Ὑπεραγία Θεοτόκε σῶσον 
ἡμᾶς.         Θεοτοκίον. 

Νεανίδων θείων ὁ χορός, ἐνθεα-
στικώτατα, ἐν γυναιξί σε καλὴν 
ᾀσματίζουσι, Θεοτόκε Δέσποινα, 
καλλοναῖς ὡραϊζομένην Θεότητος· 
τὸν καλλοποιὸν γάρ, Λόγον ὑπὲρ 
λόγον ἀπεκύησας. 

Ἕτερος Κανών, τοῦ Ἁγίου, Ὠδὴ α’   
Ἦχος πλ. β’. Ὡς ἐν ἠπείρῳ πεζεύσας. 
Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 
Εἰς τὰ τοῦ Πνεύματος βάθη τὸν 

λογισμόν, ἐλλαμφθεὶς ἐνέκυψας, 
καὶ τὴν γέννησιν ἡμῖν, τὴν φρικτὴν 
ἐτράνωσας βοῶν, Θεολόγε· Ἐν 
ἀρχῇ, ὁ Λόγος ἦν τοῦ Θεοῦ. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Κατακαμπτόμενοι πλήθει τῶν 
πειρασμῶν, καὶ παθῶν καὶ θλί-
ψεων, καὶ δεινῶν ἐπαγωγαῖς, πί-
στει καταφεύγομεν πρὸς σέ, Θεο-
λόγε, βοηθός, γενοῦ τοῖς δούλοις 
σου. 

Δόξα...  
Τὰ τῶν ψυχῶν ἡμῶν πάθη τὰ 

χαλεπά, ἰατρὸς ὡς ἄριστος, ἰασά-
μενος σοφέ, αἰωνίου λύτρωσαι 
ἡμᾶς, καταδίκης καὶ πυρός, τῇ με-
σιτείᾳ σου. 

Καὶ νῦν... Θεοτοκίον  
Ἡ τὸν Θεὸν συλλαβοῦσα τὸν δι' 

ἡμᾶς, γεγονότα ἄνθρωπον, τοῦτον 
αἴτησαι Ἁγνή, ἐν ἡμέρᾳ κρίσεως 
ἡμᾶς, οἰκτειρῆσαι τοὺς πολλά, 
ἡμαρτηκότας αὐτῷ. 

ᾨδὴ γ΄.  
Ἦχος πλ. α΄. 
Ὁ Εἱρμός. 

Ὁ πήξας ἐπ' οὐδενὸς τὴν γὴν τὴ 
προστάξει σου, καὶ μετεωρίσας 
ἀσχέτως βρίθουσαν, ἐπὶ τὴν 
ἀσάλευτον Χριστέ, πέτραν τῶν 
ἐντολῶν σου, τὴν Ἐκκλησίαν σου 
στερέωσον, μόνε ἀγαθὲ καὶ 
φιλάνθρωπε.  

Στίχ. Δόξα τῇ ἁγίᾳ ἀναστάσει 
σου, Κύριε. 

Χολὴν μὲν οἱ ἐκ πέτρας τὸ μέλι 
θηλάσαντες, τῶ ἐν τῇ ἐρήμω τερα-
τουργήσαντι, σοὶ προσενηνόχασι 
Χριστέ, ὄξος δ' ἀντὶ τοῦ μάννα, 
εὐεργεσίαν σοὶ ἠμείψαντο, παῖδες 
Ἰσραὴλ οἱ ἀγνώμονες. 

Στίχ. Δόξα τῇ ἁγίᾳ ἀναστάσει 
σου, Κύριε. 

Οἱ πάλαι φωτοειδεῖ νεφέλη σκε-
πόμενοι, τὴν ζωὴν ἐν τάφῳ Χριστὲ 
κατέθεντο, ἀλλ' αὐτεξουσίως 
ἀναστάς, πᾶσι πιστοὶς παρέσχες, 
τὴν μυστικῶς ἐπισκιάζουσαν, ἄνω-
θεν τοῦ Πνεύματος ἔλλαμψιν.  

Στίχ. Ὑπεραγία Θεοτόκε, σῶσον 
ἡμᾶς.       Θεοτοκίον 

Σὺ Μήτηρ Θεοῦ ἀσυνδυάστως 
γεγένησαι, τοῦ ἐξ ἀκηράτου Πα-
τρὸς ἐκλάμψαντος, ἄνευθεν 
ὤδίνων μητρικῶν, ὅθεν σε Θε-
οτόκον, σεσαρκωμένον γὰρ ἐκύη-
σας, Λόγον ὀρθοδόξως κηρύττο-
μεν.  

Τοῦ Ἁγίου.  
Ἦχος β΄  Ὁ αὐτὸς. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Τριάδος ἐφανέρωσας, θεολόγῳ 
γλώττῃ σου, τὸ ὑπὲρ νοῦν μυστή-
ριον, Ἰωάννη θεομακάριστε, ἐν ᾗ 
ἐστερεώθη ἡ καρδία μου. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Ἡ γλῶσσά σου γεγένηται, γραμ-
ματέως κάλαμος, τοῦ Παναγίου 
Πνεύματος, θεογράφως ὑποσημαί-
νουσα, τὸ σεπτόν τε καὶ θεῖον 
Εὐαγγέλιον. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Σοφίας σὺ τὴν ἄβυσσον, ἀνυ-
μνήσω πάνσοφε, ἀναπεσὼν θεό-
φρονι, παρρησίᾳ τῇ τῆς σοφίας 
πηγῇ, καὶ ταύτης θεοκήρυξ ἐχρη-
μάτισας. 

Στίχ.Ὑπεραγία Θεοτόκε σῶσον 
ἡμᾶς.     Θεοτοκίον 

Τὴν μόνην παρθενεύουσαν, καὶ 
Μητέρα σέβομεν, ὡς σωτηρίας 
πρόξενον, γενομένην ἡμῖν Πανά-
μωμε, καὶ κόσμον ῥυομένην ταῖς 
πρεσβείαις σου. 

Ἄλλος. 
Ἦχος πλ. β΄ .  

 Οὐκ ἔστιν ἅγιος ὡς σὺ. 
Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 
Νοῒ λαμπρῷ καὶ καθαρῷ, ὁμιλή-

σας τῷ Λόγῳ, Θεολόγε τρισμάκαρ, 
ἐμυήθης παρ' αὐτοῦ, τὰ ὑπὲρ λό-
γον σαφῶς, καὶ τὴν κτίσιν, πᾶσαν 
κατεφώτισας. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Δεσμῶν με ῥῦσαι χαλεπῶν, 
ἁμαρτίας Τρισμάκαρ, τῇ στοργῇ 
συνδεσμῶν με, τοῦ Δεσπότου καὶ 

Θεοῦ, ὃν ἀγαπήσας θερμῶς, Θεο-
λόγος, τούτου ἐχρημάτισας. 

Δόξα...  
Ἐδόθης πρόμαχος ἡμῖν, καὶ με-

σίτης καὶ ῥύστης, καὶ πρὸς Κύριον 
πρέσβυς, καὶ θαυμάτων αὐτουρ-
γός, καὶ ἰαμάτων πηγή, Θεολόγε· 
ὅθεν σε γεραίρομεν. 

Καὶ νῦν... Θεοτοκίον  
Ἡνίκα Λόγος ὁ ἐκ σοῦ, σαρκω-

θεὶς ἀπορρήτως, Θεοτόκε ἐν ξύλῳ, 
ἀνυψοῦτο τοῦ Σταυροῦ, παρθένῳ 
τῷ Μαθητῇ, ὡς παρθένον, Κόρην 
σε παρέθετο. 

 Συναπτὴ μικρά καὶ ἡ Ἐκφώνησις 
Ὅτι σὺ εἶ ὁ Θεὸς ἡμῶν,… 
Κοντάκιον Ἀναστάσιμον. 

Ἦχος πλ. α΄. 
Πρὸς τὸν Ἅδην Σωτήρ μου συ-

γκαταβέβηκας, καὶ τὰς πύλας συ-
ντρίψας ὡς παντοδύναμος, τοὺς 
θανόντας ὡς Κτίστης συνεξανέστη-
σας, καὶ θανάτου τὸ κέντρον Χρι-
στὲ συνέτριψας, καὶ Ἀδὰμ τῆς 
κατάρας ἐρρύσω Φιλάνθρωπε, διὸ 
πάντες σοὶ κράζομεν. Σῶσον ἡμᾶς 
Κύριε.  

Ὁ Οἶκος 
Ἀκούσασαι αἱ Γυναῖκες τοῦ 

Ἀγγέλου τὰ ῥήματα, ἀπεβάλοντο 
τὸν θρῆνον, προσχαρεῖς γενόμεναι, 
καὶ σύντρομοι τὴν Ἀνάστασιν 
ἔβλεπον, καὶ ἰδοὺ Χριστὸς 
προσήγγισεν αὐταῖς, λέγων τό, 
Χαίρετε, θαρσεῖτε, ἐγὼ τὸν κόσμον 
νενίκηκα, καὶ τοὺς δεσμίους 
ἐρρυσάμην, σπουδάσατε οὖν πρὸς 
τοὺς Μαθητάς, ἀπαγγέλλουσαι 
αὐτοῖς, ὅτι προάγω ὑμᾶς, ἐν τῇ 
πόλει Γαλιλαία τοῦ κηρύξαι. Διὸ 

πάντες σοὶ κράζομεν. Σῶσον ἡμᾶς 
Κύριε. 

Κάθισμα  Ἦχος πλ. δ’ 
Τὴν Σοφίαν καὶ Λόγον. 

Τῆς σοφίας τῷ στήθει ἀναπε-
σών, καὶ τὴν γνῶσιν τοῦ Λόγου κα-
ταμαθών, ἐνθέως ἐβρόντησας· Ἐν 
ἀρχῇ ἦν ὁ Λόγος, καλλιγραφήσας 
πρῶτος, τὴν ἄναρχον γέννησιν, καὶ 
καταγγείλας πᾶσι, τοῦ Λόγου τὴν 
σάρκωσιν· ὅθεν καὶ τῇ γλώττῃ, σα-
γηνεύσας τὰ ἔθνη, τὴν χάριν τοῦ 
Πνεύματος, ἐκδιδάσκεις τοῖς πέ-
ρασι, Θεολόγε Ἀπόστολε· 
πρὲσβευε Χριστῷ τῷ Θεῷ, τῶν 
πταισμάτων ἄφεσιν δωρήσασθαι, 
τοῖς ἑορτάζουσι πόθῳ, τὴν ἁγίαν 
μνήμην σου. 

Δόξα... Καὶ νῦν... Θεοτοκίον 
Ἐλεήμονα Λόγον καὶ συμπαθῆ, 

ὡς κυήσασα Δέσποινα τοῦ παντός, 
ἐλέησον ἅπαντας, τοὺς εἰς σὲ κα-
ταφεύγοντας, πειρασμῶν καὶ νό-
σων, καὶ πάσης κακώσεως, καὶ τῆς 
αἰωνιζούσης φλογὸς ἐλευθέρωσον 
ὅπως εὐχαρίστως, τῶν πολλῶν 
οἰκτιρμῶν σου, τὸν πλοῦτον δοξά-
ζωμεν, καὶ τὸ ἄμετρον ἔλεος, καὶ 
βοῶμέν σοι πάντοτε· Πρέσβευε 
Χριστῷ τῷ Θεῷ, τῶν πταισμάτων 
ἄφεσιν δωρήσασθαι, τοῖς ἀνυ-
μνοῦσιν ἀξίως, τὸν τόκον σου 
Ἄχραντε. 

Συναπτὴ μικρά καὶ ἡ Ἐκφώνησις 
Σὺ γὰρ εἶ ὁ Βασιλεύς...  
Κοντάκιον.  Ἦχος β’ 

Τὰ μεγαλεῖα σου Παρθένε, τὶς 
διηγήσεται; βρύεις γὰρ θαύματα, 
καὶ πηγάζεις ἰάματα, καὶ πρεσβεύ-
εις ὑπὲρ τῶν ψυχῶν ἡμῶν, ὡς Θε-
ολόγος καὶ φίλος Χριστοῦ. 

Ὁ Οἶκος. 
Ὕψη οὐράνια ἐκμανθάνειν, καὶ 

θαλάσσης τὰ βάθη ἔρευναν, τολμη-
ρὸν ὑπάρχει καὶ ἀκατάληπτον, 
ὥσπερ οὖν ἄστρα ἑξαριθμῆσαι, καὶ 
παράλιον ψάμμον οὐκ ἔστιν ὅλως, 
οὕτως οὔτε τὰ τοῦ Θεολόγου 
εἰπεῖν ἱκανόν, τοσούτοις αὐτὸν 
στεφάνοις ὁ Χριστός, ὃν ἠγάπησεν 
ἔστεψεν! οὗ τῷ στήθει ἀνέπεσε, 
καὶ ἐν τῷ μυστικῷ δείπνῳ συνει-
στιάθη, ὡς Θεολόγος καὶ φίλος 
Χριστοῦ. 

Συναξάριον. 
Τῇ ΚΣΤ' τοῦ αὐτοῦ μηνός, ἡ 

Μετάστασις τοῦ Ἁγίου ἐνδόξου, 
καὶ Ἀποστόλου, καὶ Εὐαγγελιστοῦ, 
Φίλου, Ἐπιστηθίου, Παρθένου, 
Ἠγαπημένου, Ἰωάννου τοῦ Θεολό-
γου. 

Στίχοι 
Πατρὸς παρέστης ἠγαπημένῳ 

Λόγῳ, 
Πάντων μαθητῶν Ἠγαπημένε 

πλέον. 
Πρός γε Θεὸν μετέβη βροντῆς 

παῖς εἰκάδι ἕκτῃ. 
Ταῖς αὐτοῦ ἁγίαις πρεσβείαις ὁ 

Θεός, ἐλέησον ἡμᾶς. 
ΚΑΤΑΒΑΣΙΑΙ 

Ἀνοίξω τὸ στόμα μου… 
Ὠδὴ α΄.  Ἦχος δ΄. 

Ἀνοίξω τὸ στόμα μου καὶ πλη-
ρωθήσεται Πνεύματος, καὶ λόγον 
ἐρεύξομαι, τῇ Βασιλίδι Μητρί, καὶ 
ὀφθήσομαι, φαιδρῶς πανηγυρίζων, 
καὶ ᾄσω γηθόμενος, ταύτης τὰ 
θαύματα. 

ᾠδὴ γ’ 
Τοὺς σοὺς ὑμνολόγους Θε-

οτόκε, ὡς ζῶσα καὶ ἄφθορος πηγή, 

θίασον συγκροτήσαντας πνευμα-
τικὸν στερέωσον, καὶ ἐν τῇ θείᾳ 
δόξῃ σου στεφάνων δόξης ἀξίω-
σον. 

ᾠδὴ δ’ 
Τὴν ἀνεξιχνίαστον θείαν 

βουλήν, τῆς ἐκ τῆς Παρθένου σαρ-
κώσεως, σοῦ τοῦ Ὑψίστου, ὁ 
Προφήτης, Ἀββακούμ, κατανοῶν 
ἐκραύγαζε. Δόξα τῇ δυνάμει σου 
Κύριε. 

ᾠδὴ ε’  
Ἐξέστη τὰ σύμπαντα, ἐπὶ τῇ 

θείᾳ δόξῃ σου, σὺ γὰρ ἀπειρόγαμε 
Παρθένε, ἔσχες ἐν μήτρᾳ τὸν ἐπὶ 
πάντων Θεόν, καὶ τέτοκας ἄχρονον 
Υἱόν, πᾶσι τοῖς ὑμνοῦσί σε, σω-
τηρίαν βραβεύοντα. 

ᾠδὴ Ϛ’ 
Τὴν θείαν ταύτην καὶ πάντιμον, 

τελοῦντες ἑορτὴν οἱ θεόφρονες, τῆς 
Θεομήτορος, δεῦτε τὰς χεῖρας κρο-
τήσωμεν, τὸν ἐξ αὐτῆς τεχθέντα 
Θεὸν δοξάζοντες. 

ᾠδὴ ζ’ 
Οὐκ ἐλάτρευσαν, τῇ κτίσει οἱ 

θεόφρονες, παρὰ τὸν κτίσαντα, 
ἀλλὰ πυρὸς ἀπειλήν, ἀνδρείως πα-
τήσαντες, χαίροντες ἔψαλλον, 
Ὑπερύμνητε, ὁ τῶν Πατέρων 
Κύριος, καὶ Θεὸς εὐλογητὸς εἶ. 

ᾠδὴ η’ 
Στίχ. Αἰνοῦμεν, εὐλογοῦμεν, καί 

προσκυνοῦμεν τὸν Κύριον. 
Παῖδας εὐαγεῖς ἐν τῇ καμίνῳ, ὁ 

τόκος τῆς Θεοτόκου διεσώσατο, 
τότε μὲν τυπούμενος, νῦν δὲ ἐνερ-
γούμενος, τὴν οἰκουμένην ἅπασαν, 
ἀγείρει ψάλλουσαν. Τὸν Κύριον 
ὑμνεῖτε τὰ ἔργα, καὶ ὑπερυψοῦτε, 
εἰς πάντας τοὺς αἰῶνας. 

Τὴν Θεοτόκον καὶ μητέρα τοῦ 
φωτὸς…      

ΤΙΜΙΩΤΕΡΑ (Ἦχος δ’) 
Στίχ. Μεγαλύνει ἡ ψυχή μου τὸν 

Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν τα-
πείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν… 
Στίχ. Ὅτι ἐποίησέ μοι μεγαλεῖα 

ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-
νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν… 
Στίχ. Ἐποίησε κράτος ἐν 

βραχίονι αὐτοῦ, διεσκόρπισεν ὑπε-
ρηφάνους διανοίᾳ καρδίας αὐτῶν. 

Τὴν Τιμιωτέραν… 
Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 
πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 
Στίχ. Ἀντελάβετο ᾽Ισραὴλ παι-

δὸς αὐτοῦ, μνησθῆναι ἐλέους, κα-
θὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 

Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Καταβασία 
ᾨδὴ θ΄. (Ἦχος δ’) 

Ἅπας γηγενής, σκιρτάτῳ τῷ 
πνεύματι, λαμπαδουχούμενος, πα-
νηγυριζέτω δέ, ἀΰλων Νόων, φύσις 
γεραίρουσα, τὰ ἱερὰ θαυμάσια, τῆς 
Θεομήτορος, καὶ βοάτω. Χαίροις 
παμμακάριστε, Θεοτόκε ἁγνή, ἀει-
πάρθενε. 

Συναπτὴ μικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνά-

μεις…     ΕΞΑΠΟΣΤΕΙΛΑΡΙΑ 
Ἦχος β΄. 

Ἅγιος Κύριος ὁ Θεὸς ἡμῶν. 
Ἅγιος Κύριος ὁ Θεὸς ἡμῶν. 
Ὑψοῦτε Κύριον τὸν Θεὸν ἡμῶν 

καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 
ΕΞΑΠΟΣΤΕΙΛΑΡΙΟΝ Γ', 

Ἦχος β΄,  Τοῖς μαθηταῖς συνέλθωμεν. 
Ὅτι Χριστὸς ἐγήγερται, μή τις 

διαπιστείτω· ἐφάνη τῇ Μαρίᾳ γάρ, 
ἔπειτα καθωράθη, τοῖς εἰς ἀγρὸν 
ἀπιοῦσι, Μύσταις δὲ πάλιν ὤφθη, 
ἀνακειμένοις ἕνδεκα, οὕς βαπτί-
ζειν ἐκπέμψας, εἰς Οὐρανούς· ὅθεν 
καταβέβηκεν ἀνελήφθη, ἐπικυρῶν 
τὸ κήρυγμα, πλήθεσι τῶν σημείων. 

Ἐξαποστειλάριον 
Ἦχος β' 

Γυναῖκες ἀκουτίσθητε  
Βροντῆς υἱὸς γενόμενος, βροτοῖς 

ἐθεολόγησας, τό, ἐν ἀρχῇ ἦν ὁ Λό-
γος, Ἀπόστολε Ἰωάννη, ἐπιπεσὼν 
τῷ στήθει γάρ· Πιστῶς τῷ τοῦ Δε-
σπότου σου, κἀκεῖθεν ἀρυσάμενος, 
θεολογίας τὰ ῥεῖθρα, τὴν κτίσιν 
πᾶσαν ἀρδεύεις. 

Θεοτοκίον 
Ἦχος β'.  Γυναῖκες ἀκουτίσθητε  

Σταυρῷ τῷ τοῦ Κυρίου σου, πα-
ρισταμένη Πάναγνε, σὺν Μαθητῇ 
τῷ Παρθένῳ· Γύναι ἰδοὺ ὁ υἱός 
σου, ἀκήκοας τοῦ πλάσαντος, τῷ 
Μαθητῇ ὡσαύτως δέ, ἰδού φησὶν ἡ 
μήτηρ σου· μεθ' οὗ σε πάντες 
ὑμνοῦμεν, Θεογεννῆτορ Παρθένε. 

ΑΙΝΟΙ.  Ἦχος πλ. α΄. 
Πᾶσα πνοὴ αἰνεσάτω τὸν Κύ-

ριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ Ἄγγε-
λοι αὐτοῦ· αἰνεῖτε αὐτόν, πᾶσαι αἱ 
δυνάμεις αὐτοῦ. Σοὶ πρέπει ὕμνος 
τῷ Θεῷ. 

Στιχηρὰ Ἀναστάσιμα δ’. 
Στίχ. Τοῦ ποιῆσαι ἐν αὐτοῖς 

κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ. 

Κύριε, ἐσφραγισμένου τοῦ 
τάφου ὑπὸ τῶν παρανόμων, 
προῆλθες ἐκ τοῦ μνήματος, καθὼς 
ἐτέχθης ἐκ τῆς Θεοτόκου, οὐκ 
ἔγνωσαν πῶς ἐσαρκώθης, οἱ 
ἀσώματοί σου Ἄγγελοι, οὐκ ἤσθο-
ντο πότε ἀνέστης, οἱ φυλάσσοντές 
σε στρατιῶται, ἀμφότερα γὰρ 
ἐσφράγισται τοὶς ἐρευνῶσι, πε-
φανέρωται δὲ τὰ θαύματα, τοὶς 
προσκυνοῦσιν, ἐν πίστει τὸ μυ-
στήριον, ὁ ἀνυμνοῦσιν, ἀπόδος 
ἡμῖν ἀγαλλίασιν, καὶ τὸ μέγα 
ἔλεος. 

Στίχ. Αἰνεῖτε τὸν Θεὸν ἐν τοῖς 
Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Κύριε, τοὺς μοχλοὺς τοὺς 
αἰωνίους συντρίψας, καὶ δεσμὰ 
διαρρήξας, τοῦ μνήματος ἀνέστης, 
καταλιπῶν σου τὰ ἐντάφια, εἰς 
μαρτύριον τῆς ἀληθοῦς τριημέρου 
ταφῆς σου, καὶ προῆγες ἐν τῇ Γα-
λιλαία, ὁ ἐν σπηλαίῳ τηρούμενος. 
Μέγα σου τὸ ἔλεος, ἀκατάληπτε 
Σωτήρ, ἐλέησον ἡμᾶς. 

Στίχ. Αἰνεῖτε αὐτὸν ἐπὶ ταῖς δυ-
ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Κύριε, αἱ Γυναῖκες ἕδραμον ἐπὶ 
τῶ μνῆμα, τοῦ ἰδεῖν σὲ τὸν Χρι-
στόν, τὸν δι' ἠμας παθόντα, καὶ 
προσελθοῦσαι, εὗρον Ἄγγελον ἐπὶ 
τὸν λίθον καθήμενον, τῶ φόβω κυ-
λισθέντα, καὶ πρὸς αὐτὰς ἐβόησε 
λέγων, Ἀνέστη ὁ Κύριος, εἴπατε 
τοὶς μαθηταῖς, ὅτι ἀνέστη ἐκ νε-
κρῶν, ὁ σώζων τὰς ψυχὰς ἡμῶν.  

Στίχ.  Αἰνεῖτε αὐτὸν ἐν ἤχῳ σάλ-
πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Κύριε, ὥσπερ ἐξῆλθες ἐσφρα-
γισμένου τοῦ τάφου, οὕτως 
εἰσῆλθες καὶ τῶν θυρῶν κεκλει-
σμένων, πρὸς τοὺς μαθητάς σου, 
δεικνύων αὐτοῖς τὰ τοῦ σώματος 
πάθη, ἅπερ κατεδέξω Σωτὴρ μα-
κροθυμήσας, ὡς ἐκ σπέρματος 
Δαυϊδ, μώλωπας ὑπήνεγκας, ὡς 
Υἱὸς δὲ τοῦ Θεοῦ, κόσμον ἠλευ-
θέρωσας. Μέγα σου τὸ ἔλεος, 
ἀκατάληπτε Σωτήρ, ἐλέησον ἡμᾶς. 

 
 
 
 

Στιχηρὰ Προσόμοια. 

Ἦχος πλ. δ΄. 
Ὦ τοῦ παραδόξου θαύματος. 

Στίχ. Αἰνεῖτε αὐτὸν ἐν τυμπάνῳ 
καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ 

Μάκαρ, Ἰωάννη πάνσοφε, πε-
ριουσία θερμή, τῆς Χριστοῦ ἀγα-
πήσεως, πλέον πάντων πέφηνας, 
Μαθητῶν ἀγαπώμενος, τῷ παντε-
πόπτῃ Λόγῳ καὶ κρίνοντι, δικαίοις 
πᾶσαν τὴν οἰκουμένην ζυγοῖς, τῆς 
καθαρότητος, καὶ ἁγνείας κάλλεσι 
καταυγασθείς, σῶμα καὶ διάνοιαν 
θεομακάριστε. 

Στίχ. Αἰνεῖτε αὐτὸν ἐν κυμβά-
λοις εὐήχοις, αἰνεῖτε αὐτὸν ἐν κυμ-
βάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον.  

Θεολογίας τὰ νάματα, ἐπὶ τοῦ 
στήθους πεσών, τῆς σοφίας ἐξή-
ντλησας, καὶ τὸν κόσμον ἤρδευσας, 
Ἰωάννη πανάριστε, τῇ τῆς Τριάδος 
γνώσει τὴν θάλασσαν, καταξηρά-
νας τῆς ἀθεότητος, στῦλος γενόμε-
νος, καὶ νεφέλη ἔμψυχος καθο-
δηγῶν, πρὸς τὴν ἐπουράνιον, κλη-
ροδοσίαν ἡμᾶς. 

Στίχ. Εἰς πᾶσαν τὴν γῆν ἐξῆλθεν 
ὁ φθόγγος αὐτῶν καὶ εἰς τὰ πέ-
ρατα τῆς οἰκουμένης τὰ ῥήματα 
αὐτῶν. 

Τὸ παρθενίας ἀπάνθισμα, τὸ 
τῶν σεπτὼν ἀρετῶν, δεκτικὸν ἐν-
διαίτημα, τῆς σοφίας ὄργανον, τὸ 
τοῦ Πνεύματος τέμενος, τὸ φωτο-
φόρον στόμα τῆς χάριτος, τῆς 
Ἐκκλησίας τὸ φαεινότατον, ὄμμα 
τὸν πάνσεπτον, Ἰωάννην ᾄσμασι 
πνευματικοῖς, νῦν ἀνευφημήσωμεν, 
ὡς ὑπηρέτην Χριστοῦ. 

Στίχ. Οἱ οὐρανοὶ διηγοῦνται δό-
ξαν Θεοῦ ποίησιν δὲ χειρῶν αὐτοῦ 
ἀναγγέλλει τὸ στερέωμα. 

Εὐαγγελιστὰ θεσπέσιε, τῶν 
ἀγαθῶν τὴν πηγήν, βασιλείαν ἀσά-
λευτον, καὶ ζωὴν αἰώνιον, καὶ 
χαρὰν ἀνεκλάλητον, καὶ θεωρίας 
θείας ἀπόλαυσιν, καὶ πλουτοδότως 
Χριστοῦ χαρίσματα, νοῦν ὑπερβαί-
νοντα, καὶ βροτῶν διάνοιαν, γόνε 
βροντῆς, εὐαγγελιζόμενος, τῷ κό-
σμῳ ἔλαμψας. 

Δοξαστικὸν 
Δόξα...Ἦχος πλ. δ' 

Εὐαγγελιστὰ Ἰωάννη, Ἰσάγγελε 
Παρθένε, Θεολόγε θεοδίδακτε, ὀρ-
θοδόξως τῷ κόσμῳ, τὴν ἄχραντον 
πλευράν, τὸ αἷμα καὶ τὸ ὕδωρ βλύ-
ζουσαν ἐκήρυξας, ἐν ᾧ τὴν αἰώνιον 
ζωήν, ποριζόμεθα ταῖς ψυχαῖς 
ἡμῶν. 

Καὶ νῦν… ἦχος β΄ 
Ὑπερευλογημένη ὑπάρχεις, Θε-

οτόκε Παρθένε, διὰ γὰρ τοῦ ἐκ σοῦ 
σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται, καὶ 
ἡμεῖς ἐζωοποιήθημεν, διὸ ἀνυ-
μνοῦντες βοῶμεν. Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Δοξολογία Μεγάλη 
Ἦχος πλ. α΄ 

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 
τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 
Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 
Ἅγιος ὁ Θεός,  
Ἅγιος Ἰσχυρός,  
Ἅγιος Ἀθάνατος, ἐλέησον ἡμᾶς. 

καὶ εὐθύς τὸ παρόν Ἀναστάσιμον  
Τροπάριον 

Ἦχος πλ.δ’ 
Ἀναστὰς ἐκ τοῦ μνήματος, καὶ 

τὰ δεσμὰ διαρρήξας τοῦ ᾍδου, 
ἔλυσας τὸ κατάκριμα, τοῦ θανάτου 
Κύριε, πάντας ἐκ τῶν παγίδων τοῦ 
ἐχθροῦ ῥυσάμενος, ἐμφανίσας σε-
αυτὸν τοῖς, Ἀποστόλοις σου, ἐξα-
πέστειλας αὐτοὺς ἐπὶ τὸ κήρυγμα, 
καὶ δι’ αὐτῶν τὴν εἰρήνην παρέ-
σχες τῇ οἰκουμένῃ, μόνε πολυέλεε. 

ἤ τὸ  
Ἦχος β΄  

Σήμερον σωτηρία τῷ κόσμῳ 
γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν θάνα-
τον, τὸ νῖκος ἔδωκεν ἡμῖν, καὶ τὸ 
μέγα ἔλεος.  

 
ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

ΑΝΤΙΦΩΝΑ ( τῶν Κυριακῶν) 

Ἀντίφωνον Α΄ 
Ἦχος β´. 

Στίχ.Εὐλόγει ἡ ψυχή μου, τὸν 
Κύριον, καὶ πάντα τὰ ἐντός μου τὸ 
ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ.Εὐλόγει, ἡ ψυχή μου, τὸν 
Κύριον, καὶ μὴ ἐπιλανθάνου πάσας 
τὰς ἀνταποδόσεις αὐτοῦ. 

Ταῖς πρεσβείαις τῆς Θε-
οτόκου… 

Στίχ. Κύριος ἐν τῷ οὐρανῷ 
ἡτοίμασε τὸν θρόνον αὐτοῦ, καὶ ἡ 
βασιλεία αὐτοῦ πάντων δεσπόζει. 

Ταῖς πρεσβείαις τῆς Θε-
οτόκου… 

Στίχ. Εὐλογεῖτε τὸν Κύριον, 
πάντα τὰ ἔργα αὐτοῦ, ἐν παντὶ 
τόπῳ τῆς δεσποτείας αὐτοῦ. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 
Ταῖς πρεσβείαις τῆς Θε-

οτόκου… 
Ἀντίφωνον Β’ 

Ἦχος β´. 
Στίχ. Αἴνει, ἡ ψυχή μου τὸν 

Κύριον, αἰνέσω Κύριον ἐν τῇ ζωῇ 
μου ψαλῶ τῷ Θεῷ μου ἕως 
ὑπάρχω. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.  Μακάριος, οὗ ὁ Θεὸς 
Ἰακὼβ βοηθὸς αὐτοῦ, ἡ ἐλπὶς 
αὐτοῦ ἐπὶ Κύριον τὸν Θεὸν αὐτοῦ. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Τὸν ποιήσαντα τὸν 
οὐρανὸν καὶ τὴν γῆν, τὴν θάλασσαν 
καὶ πάντα τὰ ἐν αὐτοῖς· 

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Βασιλεύσει Κύριος εἰς τὸν 
αἰῶνα, ὁ Θεός σου, Σιών, εἰς γε-
νεὰν καὶ γενεάν. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος τοῦ 

Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄. Ἦχος πλ.  ά. 
Στίχ. ά. Αὕτη ἡ ἡμέρα Κυρίου, 

ἀγαλλιασώμεθα καὶ εὐφρανθῶμεν 
ἐν αὐτῇ. 

Ἀπολυτίκιον. Ἦχος πλ. ά. 
Τὸν συνάναρχον Λόγον Πατρὶ 

καὶ Πνεύματι, τὸν ἐκ Παρθένου τε-
χθέντα εἰς σωτηρίαν ἡμῶν, ἀνυ-
μνήσωμεν πιστοὶ καὶ προσκυνήσω-
μεν, ὅτι ηὐδόκησε σαρκί, ἀνελθεῖν 
ἐν τῷ σταυρῶ, καὶ θάνατον ὑπο-
μεῖναι, καὶ ἐγεῖραι τοὺς τεθνεώτας, 
ἐν τῇ ἐνδόξω Ἀναστάσει αὐτοῦ.   

Μικρὰ Εἴσοδος. 
Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἀναστάς ἐκ νεκρῶν 
ψάλλοντάς σοι, Ἀλληλούϊα. 

Ἀπολυτίκιον. Ἦχος πλ. ά. 
Τὸν συνάναρχον Λόγον Πατρὶ 

καὶ Πνεύματι, τὸν ἐκ Παρθένου τε-
χθέντα εἰς σωτηρίαν ἡμῶν, ἀνυ-
μνήσωμεν πιστοὶ καὶ προσκυνήσω-
μεν, ὅτι ηὐδόκησε σαρκί, ἀνελθεῖν 
ἐν τῷ σταυρῶ, καὶ θάνατον ὑπο-
μεῖναι, καὶ ἐγεῖραι τοὺς τεθνεώτας, 
ἐν τῇ ἐνδόξω Ἀναστάσει αὐτοῦ.    

Ἀπολυτίκιον  
Ἦχος β 

Ἀπόστολε, Χριστῷ τῷ Θεῷ ἠγα-
πημένε, ἐπιτάχυνον, ῥῦσαι λαὸν 
ἀναπολόγητον· δέχεταί σε προσπί-
πτοντα, ὁ ἐπιπεσόντα τῷ στήθει 
καταδεξάμενος, ὃν ἱκέτευε θεο-
λόγε, καὶ ἐπίμονον νέφος ἐθνῶν 
διασκεδάσαι, αἰτούμενος ἡμῖν 
εἰρήνην, καὶ τὸ μέγα ἔλεος.  

Ἀπολυτίκιον τοῦ  
Τοῦ Ναοῦ 

Κοντάκιον  Ἦχος β΄ 
Προστασία τῶν Χριστιανῶν 

ἀκαταίσχυντε, μεσιτεία πρὸς τὸν 
Ποιητὴν ἀμετάθετε, μὴ παρίδῃς 
ἁμαρτωλῶν δεήσεων φωνάς, ἀλλὰ 
πρόφθασον, ὡς ἀγαθή, εἰς τὴν 
βοήθειαν ἡμῶν, τῶν πιστῶς κραυ-
γαζόντων σοι. Τάχυνον εἰς πρε-
σβείαν, καὶ σπεῦσον εἰς ἱκεσίαν, ἡ 
προστατεύουσα ἀεί, Θεοτόκε, τῶν 
τιμώντων σε. 

Τρισάγιον Ἀποστόλου 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς.(γ΄ ) 
Δόξα Πατρὶ καὶ Υἱῷ καὶ Ἁγίῳ 

Πνεύματι.  
Καὶ νῦν καὶ ἀεὶ καὶ εἰς τοὺς 

αἰῶνας τῶν αἰώνων. Ἀμὴν.  
Ἅγιος ἀθάνατος, ἐλέησον ἡμᾶς.  
Δύναμις. 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς. 
ΑΠΟΣΤΟΛΙΚΟΝ ΑΝΑΓΝΩΣΜΑ 

ΤΟΥ ΕΥΑΓΓΕΛΙΣΤΟΥ  
Προκείμενον. Ἦχος πλ. δ΄. 

Εἰς πᾶσαν τὴν γῆν ἐξῆλθεν ὁ 
φθόγγος αὐτοῦ.   

Στίχ. Οἱ οὐρανοί διηγοῦνται δόξαν 
Θεοῦ.   

Καθολικῆς Α΄ Ἐπιστολῆς Ἰωάν-
νου τὸ Ἀνάγνωσμα 4:12-19. 

Θεὸν οὐδεὶς πώποτε τεθέαται· 
ἐὰν ἀγαπῶμεν ἀλλήλους, ὁ Θεὸς ἐν 
ἡμῖν μένει καὶ ἡ ἀγάπη αὐτοῦ τε-
τελειωμένη ἐστὶν ἐν ἡμῖν. Ἐν 
τούτῳ γινώσκομεν ὅτι ἐν αὐτῷ 
μένομεν καὶ αὐτὸς ἐν ἡμῖν, ὅτι ἐκ 
τοῦ Πνεύματος αὐτοῦ δέδωκεν 
ἡμῖν. Καὶ ἡμεῖς τεθεάμεθα καὶ 
μαρτυροῦμεν ὅτι ὁ πατὴρ 
ἀπέσταλκε τὸν υἱὸν σωτῆρα τοῦ 
κόσμου. Ὅς ἂν ὁμολογήσῃ ὅτι ᾿Ιη-
σοῦς ἐστιν ὁ υἱὸς τοῦ Θεοῦ, ὁ Θεὸς 
ἐν αὐτῷ μένει καὶ αὐτὸς ἐν τῷ 
Θεῷ. Καὶ ἡμεῖς ἐγνώκαμεν καὶ πε-
πιστεύκαμεν τὴν ἀγάπην ἣν ἔχει ὁ 
Θεὸς ἐν ἡμῖν. Ὁ Θεὸς ἀγάπη ἐστί, 
καὶ ὁ μένων ἐν τῇ ἀγάπῃ ἐν τῷ 
Θεῷ μένει καὶ ὁ Θεὸς ἐν αὐτῷ. ᾿Εν 
τούτῳ τετελείωται ἡ ἀγάπη μεθ᾿ 
ἡμῶν, ἵνα παρρησίαν ἔχωμεν ἐν τῇ 
ἡμέρᾳ τῆς κρίσεως, ὅτι καθὼς 
ἐκεῖνός ἐστι, καὶ ἡμεῖς ἐσμεν ἐν τῷ 
κόσμῳ τούτῳ. Φόβος οὐκ ἔστιν ἐν 
τῇ ἀγάπῃ, ἀλλ᾿ ἡ τελεία ἀγάπη ἔξω 
βάλλει τὸν φόβον, ὅτι ὁ φόβος 
κόλασιν ἔχει, ὁ δὲ φοβούμενος οὐ 
τετελείωται ἐν τῇ ἀγάπῃ. ῾Ημεῖς 
ἀγαπῶμεν αὐτόν, ὅτι αὐτὸς 
πρῶτος ἠγάπησεν ἡμᾶς  

Ἀλληλούϊα. (γ΄) Ἦχος α΄. 

Ἐξομολογήσονται οἱ οὐρανοὶ τὰ 
θαυμάσιά σου, Κύριε.  

Στίχ. Ὁ Θεὸς ἐνδοξαζόμενος ἐν 
βουλῇ ἁγίων. 

 
Δόξα σοι, Κύριε, δόξα σοι. 
Καὶ καθεξῆς ἡ Θεία Λειτουργία τοῦ Ἱε-

ροῦ Χρυσοστόμου 
Εἰς τό᾽Εξαιρέτως 

Ἄξιόν ἐστιν ὡς ἀληθῶς, μα-
καρίζειν σὲ τὴν Θεοτόκον, τὴν ἀει-
μακάριστον καὶ παναμώμητον καὶ 
μητέρα τοῦ Θεοῦ ἡμῶν. Τὴν τιμιω-
τέραν τῶν Χερουβεὶμ καὶ ἐνδο-
ξοτέραν ἀσυγκρίτως τῶν Σερα-
φείμ, τὴν ἀδιαφθόρως Θεὸν Λόγον 
τεκοῦσαν, τὴν ὄντως Θεοτόκον, σὲ 
μεγαλύνομεν. 

Κοινωνικὸν ἦχος β΄ 
Εἰς πᾶσαν τὴν γῆν ἐξῆλθεν ὁ 

φθόγγος αὐτοῦ, καὶ εἰς τὰ πέρατα 
τῆς οἰκουμένης τὰ ῥήματα αὐτοῦ. 
Ἀλληλούϊα.  

ἦχος β΄ 
Εἴδομεν τὸ φῶς τὸ ἀληθινόν, 

ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Ἀμήν ἀμήν ἀμήν. Εἰς ἄφεσιν 
ἁμαρτιῶν καὶ εἰς ζωὴν ταὴν αἰώ-
νιον. 

Πληρωθήτω τό στόμα ἡμῶν 
αἰνέσεώς σου, Κύριε, ὅπως 
ὑμνήσωμεν τήν δόξαν Σου, ὅτι 
ᾐξίωσας ἡμᾶς μετασχεῑν, τῶν 
ᾁγίων Σου μυστηρίων. Τήρησον 
ἡμᾶς ἐν τῶ σῶ ᾁγιασμῶ ὅλην τήν 
ἡμέραν μελετᾶν τήν δικαιοσύνην 
Σου. Ἀλληλουΐα, Ἀλληλουΐα, Ἀλλη-
λουΐα.  

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρίς). 

                                                             
Ἀπόλυσις 

 

 

«῾Ο ἀναστάς ἐκ νεκρῶν…» 
Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 

 

 

 

 

 

 

 

 

 

 

 

 

 

 

 

 

 
 


